
O‘QUVCHI ZЕHNINING 
KOGNITIV JARAYONLAR 
TA’SIRIDA YUZAGA CHIQISH 
OMILLARI

L. S. Tursunov
O‘zbekiston xalqaro islomshunoslik akademiyasi
“Din psixologiyasi va pedagogikasi” kafedrasi dotsenti
pedagogika fanlari nomzodi (p.f.n.)

Annotatsiya: Maqolada zehnning kognitiv jarayonlar bilan uzviy bog‘liq ravishda rivojlanishi, shuningdek, har bir bolada 
ma’lum bir bilim yoki faoliyat turiga nisbatan zehn mavjud bo‘lishiga urg‘u berilgan.

Kalit so‘zlar: kognitiv, zehn, faoliyat, sezgi, idrok, xotira, tafakkur, xayol, retseptor, fikr, aql, jarayonlar, nutq.
Abstract: The article emphasizes that the development of intelligence is closely related to cognitive processes. It also 
highlights that every child possesses a certain level of intelligence in relation to specific types of knowledge or activity.

Key words: cognitive, intelligence, activity, sensation, perception, memory, thinking, imagination, receptor, thought, mind, 
processes, speech.
Аннотация: В статье акцентируется внимание на том, что развитие интеллекта находится в тесной взаимосвязи 
с когнитивными процессами. Также подчёркивается, что у каждого ребёнка существует определённый уровень 
интеллекта по отношению к тому или иному виду знаний или деятельности.

Ключевые слова: когнитивный, интеллект, деятельность, ощущение, восприятие, память, мышление, вообра-
жение, рецептор, мысль, разум, процессы, речь.

KIRISH
Buyuk mutafakkirlarimizning bolalik davrlari haqida fikr bildirilganda, ularning o‘ta zehnli bo‘lganliklariga 

alohida urg‘u berib o‘tiladi. Zehnlari asosida bolalik davrlarida dunyoviy va ilohiy bilimlarni chuqur anglab olishga 
moyilliklari ta’kidlanib, ko‘pchilikning diqqat-e’tiboriga sazovor bo‘lganliklari qayd etiladi.

XXI asrning birinchi choragi tugallanish arafasida zamonamiz bolalarining o‘ziga xos xususiyatlaridan biri – 
zehnga nisbatan “zehnli” yoki “zehnsiz” degan baholarning kamaytirilayotgani. Buning sababi nimada?

MAVZUGA OID ADABIYOTLAR SHARHI
Olimlar davrasidagi gurungda barchani o‘z so‘ziga rom eta oluvchi sozandaning chalayotgan kuyining 

inson qalbiga tub–tubigacha yetib borishi haqida ijobiy fikrlar bildirila boshladi. Shu gurungda ishtirok etayotgan 
sozandaning ham qishlog‘i shunday deb atay boshladi. Bilasizlarmi, u kishi maktabda musiqa darsidan boshqa 
fanlarni o‘zlashtirishda juda qiynalgan. Musiqa fanidan ta’lim beruvchi ustozlari boshqa fanlardan dars beruvchi 
ustozlardan o‘tish bahosini qo‘yib berishlarini iltimos qilarkanlar: “Hali ko‘rasizlar, bu bola musiqa san’atimizni 
butun dunyoga tanitadi, chunki uning musiqaga bo‘lgan zehni chek-chegara bilmaydi”, degan fikrni tez-tez 
takrorlar ekanlar. Mazkur hayotiy hikoyadan xulosa qiladigan bo‘lsak, bolada hamma sohaga ham zehn bo‘la-
vermas ekan.

Zehn – tafakkurning alohida o‘ziga xos xususiyati bo‘lib, u ongli ravishda o‘zlashtirilayotgan bilim va 
malaka(lar)ni aqlan nihoyatda tez anglash hamda xulosa chiqara olish jarayoni, desak xato bo‘lmaydi. Shuni 
alohida ta’kidlashimiz lozimki, zehn qobiliyat va iqtidordan tubdan farq qiladi. Bolani diqqat bilan rejaga asoslanib 
kuzatilsa, unda qaysidir faoliyat va bilimga nisbatan zehn mavjudligini aniqlash mumkin.

Zehnga ruhiy holat asosida ta’rif beradigan bo‘lsak, u holda zehn – shaxsning muayyan faoliyat shakliga 
nisbatan yo‘nalishini ifodalovchi ruhiy holatdir.

TADQIQOT METODOLOGIYASI
Agar zehnni faoliyatga nisbat beradigan bo‘lsak, zehn – ma’lum bir faoliyat bilan shug‘ullanish istagi, 

ushbu faoliyatga chanqoqlikdir. Bu insonning xohishi, motivatsiyasi, muayyan faoliyat turlariga bo‘lgan ehtiyoji, 
nafaqat natijaga, balki inson bajaradigan jarayonning o‘ziga xos istagidir. Zehnlilik shaxsning uzoq vaqt davo-
mida ma’lum bir faoliyat bilan shug‘ullanish istagida ifodalanadi. Bolalarning zehnliligi ma’lum bir faoliyatga 
qiziqishning ortishi, tematik qo‘shimcha darslarda ishtirok etishda namoyon bo‘lishi mumkin.

TAHLIL VA NATIJALAR
Zehn yoki qiziqishlar – bu bolaning zavq bilan bajaradigan, bolani moyil qiladigan, bolani jalb qiladigan 

faoliyat turi deb ham baholash mumkin. Masalan, musiqaga zehnlilik va qiziqishlar, ilmiy zehnlilik va qiziqishlar, 
chet tillarini o‘rganishga zehnlilik, arxeologiyaga zehnlilik. Agar o‘ziga jalb qilingan faoliyat munozarali yoki 
salbiy baholansa, bola mayl haqida emas, balki zehni haqida baholanayotganini unutmaslik lozim. Bolaning 
sevimli mashg‘ulotidan farqli o‘laroq (qiz bola ovqat pishirishni yaxshi ko‘radi, o‘g‘il bola veb-saytlar chizishni 
yaxshi ko‘radi), zehnlilik va qiziqishlar haqiqiy natija bilan namoyon bo‘lishi shart emas. Biroq zehnlilik va 
qiziqishlar sevimli mashg‘ulotlarga qaraganda muhimroq va jiddiyroq holatdir, ularning ma’nosi boshqalarga 
umuman tushunarli bo‘lmasligi tabiiy hol hisoblanadi. Zehnlilik yoki qiziqishlar biror bir faoliyat, holat yoki pred-
metga nisbatan munosabat sifatida namoyon bo‘ladi. Demak, bolaning ontogenezida zehn – bolaning ma’lum 
bir muayyan faoliyatga yo‘nalganligini ifoda etuvchi holatdir. Zehnlilikning asosi – bu shaxsning muayyan faoli-
yatga chuqur, barqaror ehtiyoji, ya’ni ma’lum bir faoliyat turiga qiziqishi desak, xato bo‘lmaydi.

Zehnlilikning asosi shu ehtiyoj bilan bog‘liq ko‘nikmalarni oshirish istagi bo‘lishi mumkin. Zehnlilik – bu 
shaxsning ma’lum bir faoliyatga tanlab yo‘naltirilishi, uni shu bilan shug‘ullanishga undaydi. Zehnning asosi 
– bu shaxsning muayyan faoliyatga chuqur, barqaror ehtiyoji hamda ushbu faoliyat bilan bog‘liq ko‘nikma va 
malakalarni oshirish istagidir. Zehnning paydo bo‘lishi odatda mos keladigan qobiliyatlarni rivojlantirish uchun 
zaruriy shartdir, garchi zehn va qobiliyat o‘rtasidagi nomuvofiqlik holatlari mumkin. Insonni ruhiy tomondan 
tavsiflovchi birinchi narsa – bu uning qiziqishlari va zehni bo‘lib, ular shaxsning yo‘nalishini ifodalaydi. “Qiziqish” 
va “zehnlilik” tushunchalari o‘rtasida biroz farq mavjud.

Qiziqish – ma’lum bir mavzuga e’tibor qaratish, zehnlilik esa muayyan faoliyat bilan shug‘ullanishga 
qaratilgan moyillik. Qiziqish – biror mavzu bilan tanishish, uni o‘rganishga moyillik, uni idrok etish va o‘ylash 
istagidir. “Zehnlilik” – muayyan faoliyat bilan shug‘ullanishga moyillik. Ko‘pincha mavzuga qiziqish tegishli faoli-
yatga zehnlilik bilan bog‘liq bo‘ladi. Masalan, shaxmatga bo‘lgan qiziqish deyarli har doim shaxmat o‘ynashga 
zehnlilik bilan birga yuradi. Ammo qiziqish moyillikdan mustaqil ravishda mavjud bo‘lishi mumkin. Teatrga 
qiziquvchi bolalarning hammasi ham aktyorlikka moyil bo‘lmasligi tabiiy. Tarixga doimiy qiziqish ham bolani 
tarixchi bo‘lishga moyil qilmasligi mumkin. “Zehnlilik” – bu shaxsning muayyan faoliyat turlariga bo‘lgan ehtiyoji. 
Uning asosiy ko‘rsatkichi – bolaning ma’lum bir faoliyat turi bilan uzoq muddatli va tizimli shug‘ullanish istagidir. 
Bu istak bolada maktab fanlariga nisbatan munosabatda, to‘garaklarda, seksiyalarda ishtirok etishda va bo‘sh 
vaqtini sevimli mashg‘ulotiga bag‘ishlash orqali namoyon bo‘lishi mumkin. Zehnlilik – bu biror faoliyatni amalga 
oshirish jarayonida shaxsning o‘ziga xos alohida xususiyati bo‘lib, nisbatan yuqori yutuqlar hamda muvaffaqi-
yatlar bilan ifodalanadigan barqaror manfaatlar majmuasidir.

Yuqoridagi mulohazalardan kelib chiqib, quyida zehnning kognitiv asoslariga e’tibor qaratiladi. Kognitiv 
psixologiya yo‘nalishi bola ruhiyati ontogenezida zehnning “men”lik takomillashuvida sezgi jarayoniga alohida 
urg‘u beradi va unda har bir sezgi retseptorining o‘ziga xos o‘rni tahlil etiladi. Ko‘rish va eshitish sezgilarining 
yetakchi vazifasini bajarishiga ko‘pgina amaliyotchi psixologlar urg‘u bergan. Boshlang‘ich yoshdagi o‘quvchilar 
bilimlarni aynan shu ikki retseptor orqali qabul qilishlari – ma’lum haqiqat. Sezgi retseptorlari orqali zehnli 
o‘quv  chi boshqa tengdoshlari ilg‘ay olmagan muammoning qirralarini tezda anglab oladi. Sezgining asosiy 
vazifasi – bosh miyada qo‘zg‘alish paydo qilish; diqqat esa shu qo‘zg‘alishga nisbatan ongli faoliyatni yo‘nal-
tirish orqali dominantani shakllantiradi. Demak, zehnli o‘quvchi kerakli ma’lumotni tezda ajratib oladi va unga 
idrokini qaratadi. Idrok o‘z navbatida bosh miyadagi dominanta asosida qo‘zg‘atuvchining shakl-shamoyili va 
mohiyatini yaxlit aks ettiradi. Bu jarayon “Bu nima?” savoliga javob beradi.

Zehnli o‘quvchi yangi bilimni o‘zlashtirayotganda boshqalar e’tibor bermagan tomonga diqqatini qaratadi va 
ongli faoliyatini yo‘naltiradi. Agar idrok etilayotgan bilim yoki predmet tanish bo‘lmasa, diqqat xotiraga yo‘naladi: 
“Bu narsa tanishmi?” degan savol paydo bo‘ladi. Xotira “esga tushirish”, “esda saqlash” va “qayta eslash” jara-
yonlari orqali ma’lumotlarni birma-bir aks ettiradi. Agar idrok qilinayotgan bilimga o‘xshash manba mavjud bo‘lsa, 
zehn o‘xshashlikni tezda umumlashtirib, dastlabki xulosani beradi. Agar xotirada ma’lumotlar mavjud bo‘lmasa, 
diqqat notanish bilim yoki predmetga tafakkurni yo‘naltiradi. Tafakkur avval yangi muammo va predmetning 
“sintezini”, so‘ng “analizini” amalga oshiradi va shundan keyin umumlashtirishga o‘tadi. Zehni o‘tkir o‘quvchi 
bu jarayonlarni takrorlab, yechim topgunicha to‘xtamaydi. U muammoni to‘liq tahlil qilgach, “bilmayman” deb 

xulosa chiqarishi uchun ham fikrlashda davom etadi. Zehnli o‘quvchi ana shu jarayonda muammoni turli tomon-
lardan tahlil qilib, ijodiy tafakkurini (izlanuvchanligini, kreativligini) namoyon etadi. Ko‘p hollarda bu jarayonda 
xayol ishtirok etadi. O‘quvchining bilimlarni o‘zlashtirishi va muammolarni hal etishida xayol – zehn bilan bog‘liq 
jarayondir. Muammoli vaziyat vujudga kelishi bilan uning yechilishida mantiqiy tafakkur va ijodiy xayol bevosita 
va bilvosita ishtirok etadi. O‘quv faoliyatining har qanday natijasi avval tasavvur qilinadi, yaxlit timsol shaklida 
ko‘z oldiga keltiriladi va ijodiy tafakkur bosqichlaridan o‘tadi.

Jahon psixologiyasida xayol insonning ijodiy faoliyati tarkibiy qismi sifatida qaraladi. Agar muammoli 
vaziyatda notanishlik vujudga kelsa, xayol faoliyat rejasini qayta ko‘rib chiqishga zamin yaratadi. Lekin xayol 
hech qachon ijodiy faoliyat dasturining yaratuvchisi emas – u ayrim qismlarni to‘ldirish, almashtirish timsol-
larini yaratadi, xolos. Xayolning bilish jarayoni sifatidagi vazifasi – amaliy faoliyat boshlanishidan avval uni 
tasavvur qilish va timsollarni vujudga keltirishdir. Agar zehnli o‘quvchi qiyinchilikka duch kelsa, o‘ylaydi, fikriy 
obraz yaratadi va yangi qo‘shimchalar bilan boyitadi. Zehn, tafakkur va xayol o‘rtasida o‘xshashliklar va farqlar 
mavjud. Ular quyidagicha:
• zehn, xayol va tafakkur muammoli vaziyatda, masala va topshiriqlarni yechish jara yonida paydo bo‘ladi;
• zehn – yangi yechim, usul va vositalarni izlashda tafakkur va xayol bilan umumiylikka ega;
• zehn, xayol va tafakkur ehtiyojlarga bog‘liq holda yuzaga chiqadi;
• ehtiyojlarni qondirish uchun avval xayoliy obrazlar yaratiladi, vaziyat yorqin tasavvur qilinadi;
• zehn va xayolda oldindan aks ettirish jonli timsollar orqali, tafakkurda esa umumlashmalar, tushunchalar 

orqali amalga oshadi.
Zehnning namoyon bo‘lishida xayolning eng ahamiyatli jihati – u tafakkur yetishmovchiliklarida muammoni 

yengil hal etishga zamin yaratadi.

XULOSA VA TAKLIFLAR
Yuqorida ta’kidlanganidek, zehn kognitiv jarayonlarisiz yuzaga chiqishi, shakllanishi va takomillashuvi 

mumkin emas. Shu bilan bir qatorda, ijtimoiy muhit ta’sirisiz ham zehn rivojlanishi mumkin emas.
Bola barcha bilim va faoliyatni kattalardan o‘zlashtirishi nuqtayi nazaridan yondoshadigan bo‘lsak, bola-

ning xatti-harakatlarini nazorat qilish va baholash jamiyatning katta yoshdagi a’zolari zimmasiga yuklatiladi. 
Demak, boladagi zehnni aniqlash ham kattalarning zimmasiga tushadi.

Agar boladagi zehnni aniqlab, uni zehniy yo‘nalishi bo‘yicha rivojlantirish imkoniyati yaratiladigan bo‘lsa, 
mazkur holat bolaning qobiliyati va iste’dodini namoyon etishi uchun keng yo‘l ochadi.

Mazkur holat boshlang‘ich sinf o‘qituvchilaridan kichik maktab yoshidagi o‘quvchining zehnini aniqlash 
va uni to‘g‘ri yo‘naltirish vazifasini mas’uliyat bilan bajarishni talab etadi. Bu esa bolaning kelajagini belgilab 
berishda muhim ahamiyatga ega.

Oilada farzandlarning zehnini baholashda oila rahbarlarining kuzatuvchanligi katta ahamiyat kasb etadi. 
“O‘nta bo‘lsa o‘rni boshqacha” deganlaridek, bir oiladagi bolalarning zehni bir-biridan tubdan farq qilishi tabiiy 
hol. Shu sababli, oila a’zolari farzandlarining zehnini muntazam ravishda kuzatib borishlari lozim.

1. G‘oziyev E. G‘. Ontogenez psixologiyasi. – T.: “Noshir”, 2010. – 360 b.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

